
BUG‘DOY HOSILDORLIGI VA 
YALPI HOSILINI TAHLIL QILISH 
HAMDA HISOBLASH USULLARI

Uzoqova Ziyodaxon Abdug‘afforovna 
Namangan davlat texnika universiteti magistranti
Email: ziyodahonuzoqova@gmail.ru 

Annotatsiya. Ushbu maqolada bug‘doy yetishtirish samaradorligini aniqlash maqsadida ekin maydoni, hosildorlik va yalpi 
hosilni hisoblash usullari tahlil qilinadi. Tadqiqotda bug‘doyning kimyoviy tarkibi, anatomik qismlari hamda ishlab chiqarish 
jarayonida sifat va zamonaviy talablarni ta’minlashning ahamiyati yoritilgan. Shuningdek, hosildorlik ko‘rsatkichlarini 
diagrammalar orqali ifodalash va ularni iqtisodiy tahlil qilish usullari ham ko‘rib chiqiladi.

Kalit soʻzlar: don, g‘alla, bug‘doy, hosil, yalpi hosil, ekin maydoni, kimyoviy tarkibi, diagramma, anatomik qismlari.

Abstract. This article analyzes methods for calculating wheat yield and gross harvest to improve production efficiency 
and ensure compliance with modern quality standards. The study examines the chemical composition and anatomical 
structure of wheat, highlighting their role in achieving high-quality output. Additionally, it discusses the use of diagrams to 
illustrate yield indicators and approaches to their economic analysis.

Key words: grain, wheat, harvest, gross yield, cultivated area, chemical composition, diagram, anatomical structure.

Аннотация. В статье рассматриваются методы расчёта урожайности и валового сбора пшеницы с целью 
повышения эффективности производства. Проанализированы химический состав и анатомические части зерна, 
а также значение обеспечения качества продукции в соответствии с современными требованиями. Особое 
внимание уделено графическому отображению показателей урожайности и их экономическому анализу.

Ключевые слова: зерно, пшеница, урожай, валовой сбор, посевная площадь, химический состав, диаграмма, 
анатомические части.

K I R I S H
O‘zbekiston iqtisodiyotida qishloq xo‘jaligi, xususan, donchilik tarmog‘i muhim o‘ringa ega. Mamlakat 

aholisining oziq-ovqat xavfsizligini ta’minlashda bug‘doy yetishtirish asosiy omillardan biri hisoblanadi. Shu 
bois, bug‘doy ekin maydonlari, hosildorlik ko‘rsatkichlari va yalpi hosil hajmini tahlil qilish nafaqat agrar siyosat, 
balki makroiqtisodiy rejalashtirish uchun ham muhim ahamiyatga ega.

Bug‘doy hosildorligini tahlil qilishda tuproq unumdorligi, iqlim sharoiti, suv ta’minoti, urug‘ sifati, agrotexnik 
tadbirlar, shuningdek, texnologik yondashuvlar muhim rol o‘ynaydi. Yalpi hosil hajmi esa hosildorlik va ekin 
maydonining ko‘payishiga bog‘liq bo‘lib, u iqtisodiy samaradorlikka bevosita ta’sir qiladi.

So‘nggi yillarda sun’iy yo‘ldosh ma’lumotlari, agrotexnologiyalar va statistik modellar yordamida bug‘doy 
hosildorligi hamda hosil hajmini prognoz qilish imkoniyatlari kengaymoqda. Bunda statistik ko‘rsatkichlar asosida 
regressiya tahlili, o‘rtacha daromadlar usuli, indekslar va boshqa iqtisodiy hisoblash uslublari qo‘llaniladi.

M A V Z U G A  O I D  A D A B I Y O T L A R  S H A R H I
Bug‘doy yetishtirish bo‘yicha bir qator ilmiy va amaliy tadqiqotlar mavjud. Xalqaro oziq-ovqat va qishloq 

xo‘jaligi tashkiloti (FAO) ma’lumotlariga ko‘ra, global bug‘doy ishlab chiqarish hajmi yil sayin o‘zgarib bormoqda. 
Bunda iqlim o‘zgarishi, agrotexnika yutuqlari va davlat siyosati muhim rol o‘ynaydi [FAO, 2020].

Mahalliy olimlardan Qodirov Sh., Toshpulatova M. va boshqa tadqiqotchilar o‘z ishlarida O‘zbekistonda 
bug‘doy hosildorligining o‘zgarish dinamikasini, uni oshirish yo‘llarini, shuningdek, ekstensiv va intensiv 
omillarni tahlil qilganlar. Ularning fikricha, suv resurslaridan samarali foydalanish, ilg‘or texnologiyalarni joriy 
etish hamda mineral o‘g‘itlar bilan o‘rtacha normativlarga asoslangan oziqlantirish hosildorlikni oshirishda 
muhim omillardandir.

Boshqa tomondan, Samarqand va Qashqadaryo viloyatlarida o‘tkazilgan amaliy tadqiqotlar [Karimov A., 
2022] bug‘doy hosildorligining zonaviy farqlanishini ko‘rsatadi. Ushbu tadqiqotlarda statistik usullar, xususan, 
variatsiya koeffitsiyenti, korrelyatsiya tahlili va indeks tahlillari qo‘llanilgan bo‘lib, ular orqali hosildorlikka ta’sir 
qiluvchi asosiy omillar aniqlangan.

Shuningdek, Davlat statistika qo‘mitasining so‘nggi yillik hisobotlarida (2021–2023-yillar) O‘zbekistonda 
bug‘doy ekin maydonlari, o‘rtacha hosildorlik va yalpi hosil bo‘yicha to‘liq ma’lumotlar keltirilgan bo‘lib, ular tahlil 
va prognozlarda asosiy manba hisoblanadi.

M A V Z U G A  O I D  A D A B I Y O T L A R  S H A R H I
Tadqiqot metodologiyasi bug‘doy hosildorligi va yalpi hosilini aniqlash uchun daladan olingan statistik 

ma’lumotlar, laboratoriya tahlillari hamda qishloq xo‘jaligi hisobotlari asosida amalga oshirildi. Olingan 
ma’lumotlar taqqoslash, guruhlash va korrelyatsion tahlil usullari orqali qayta ishlanib, hosildorlikka ta’sir etuvchi 
asosiy omillar aniqlab chiqildi.

T A D Q I Q O T  M E T O D O L O G I YA S I
Respublikamiz mustaqillikka erishgandan so‘ng g‘alla yetishtirish, saqlash va qayta ishlash tizimida tub 

islohotlar amalga oshirilmoqda. Xalqimizning don mahsulotlariga bo‘lgan talabini to‘la-to‘kis qondirish, g‘alla 
mustaqilligiga erishish iqtisodiy mustaqillikka ham bevosita daxldordir. Bugungi kunda respublikamizda 
yiliga 7 million tonnadan ortiq don yetishtirilmoqda. Yetishtirilgan hosilni sifatli saqlash, qayta ishlash hamda 
iste’molchilarga muntazam ravishda bekamu ko‘st yetkazib berish tizim oldidagi muhim vazifalardan biri 
sanaladi.

Shu bois, Respublikamizning ko‘plab viloyat va tumanlarida jahon andozalariga mos keladigan zamonaviy 
omborlar va qayta ishlash korxonalari bunyod etilmoqda. Don mahsulotlari korxonalarida fan va texnika 
yutuqlariga asoslanib zamonaviy texnologik uskunalardan foydalanib ishlab chiqarishni to‘g‘ri tashkil etish hamda 
mehnat unumdorligini oshirish uchun donni saqlash va unga ishlov berish bilan bog‘liq barcha jarayonlarni 
takomillashtirish zarur. Xususan, korxonalarda sifatli va zamon talablariga javob beradigan mahsulot ishlab 
chiqarish uchun yangi zamonaviy texnologik jihozlardan foydalanib don resurslaridan oqilona foydalanish, 
texnologik jarayonlarning borishini nazorat qilgan holda maksimal darajada yuqori sifatli mahsulot ishlab 
chiqarish dolzarb masalalardan hisoblanadi. Respublikadagi ko‘plab korxonalarda moddiy va ma’naviy jihatdan 
eskirgan texnologiyalar hanuzgacha qo‘llanib kelmoqda. Natijada, iste’molchilarni sifatli don mahsulotlari bilan 
ta’minlash masalasi o‘z yechimini kutmoqda.

Bug‘doy qadimiy madaniy o‘simliklardan biridir. U Misrda eramizdan avvalgi 6000-yillarda, Kavkazorti, 
Ukraina, Yevropa va Osiyoda eramizdan avvalgi 4000-yillarda ekilganligi ma’lum. Afsuski, bug‘doyning kelib 
chiqishi va ilk ekilgan mintaqalari haqida aniq ma’lumot yo‘q. Hozirgi vaqtda bug‘doy butun dunyoda o‘zining 
ekin maydoni bo‘yicha boshqa ekinlar orasida birinchi o‘rinda turadi. U ekin maydonining 208,8 million gektarini 
tashkil etadi [FAO, 2004]. O‘zbekistonda bug‘doy yaqindagina asosan lalmi yerlarda ekilgan. Respublikamiz 
mustaqillikka erishgan davrdan boshlab qishloq xo‘jaligining asosiy tarmog‘i bo‘lgan don yetishtirishga katta 
e’tibor qaratilmoqda. Donchilik sohasi qishloq xo‘jaligining asosi hisoblanib, uning rivojlanishi xalqimizning 
oziq-ovqat mahsulotlari bilan to‘liq ta’minlanishiga imkon yaratadi. Shu sababdan 1995-yilda hukumatimiz 
qarori bilan lalmi yerlardan tashqari, sug‘oriladigan yerlarning o‘zidan 1 million gektar yer ajratilgan. Bug‘doyni 
sug‘oriladigan yerlarga ekishdan maqsad don yetishtirishni qisqa muddatda ko‘paytirishdan iboratdir.

Hozirgi vaqtda O‘zbekistonda bug‘doy asosiy ekinlardan biri hisoblanadi. Uning ekin maydoni 1,3 million 
gektarni tashkil etadi. Bug‘doy muhim oziq-ovqat ekini sanaladi. Yer yuzi aholisining 70 foizi bug‘doy nonini 
iste’mol qiladi. Bug‘doy tarkibida oqsil, kraxmal va kleykovina ko‘p bo‘lgani uchun, uning naviga hamda 
ekish sharoitiga qarab 11 foizdan 18–19 foizgacha oqsil moddasi mavjud. Bug‘doy nonidagi oqsilning hazm 
bo‘lish darajasi 95 foizni tashkil etadi. Bundan tashqari, bug‘doy donidan yorma tayyorlanadi, u makaron va 
qandolat sanoatida ishlatiladi. Bug‘doyning somoni va poxoli yem-xashak sifatida chorva hayvonlariga beriladi, 

yanchilgandan chiqqan chiqindilari sifatli ozuqa sanaladi. Bug‘doy donidan spirt, kraxmal, dekstrin, kley va 
boshqa turli texnik mahsulotlar olinadi (1-jadval; 1-rasm).

 
1-jadval. Mamlakatlar kesimida bug‘doy ekiladigan maydonlar, ularning hosildorligi, yalpi hosili

Mamlakatlar Ekin maydoni, ming/ga Hosildorlik, s/ga Yalpi hosil, mln.t

Jahonda 215180 27,06 582223

Аfrika 8532 16,32 13921

Misr 1050 63,33 6650

Morokko 2500 5,52 1381

Shim. Аmerika 32785 27,94 91600

АQSH 22033 28,12 61950

Janubiy Аmerika 8121 23,84 19360

Osiyo 83551 27,61 230716

Аfganiston 2027 7,24 1469

Xitoy 26501 38,08 100906

Xindiston 27398 24,21 70099

Qozogiston 9985 10,0 10000

O‘zbekiston 1027 25,15 7679

Yevropa 27408 48,77 133673

1-rasm. Mamlakatlar kesimida bug‘doy ekiladigan maydonlar, ularning hosildorligi, yalpi hosili

Eng ko‘p bug‘doy ekiladigan maydonlar Rossiya, AQSH, Xitoy, Hindiston, Kanada, Argentina, Fransiya, 
Turkiya, Avstraliya, Qozog‘iston va Italiyada joylashgan. Jadval ma’lumotlaridan ko‘rinib turibdiki, 2015-yilda 
dunyo bo‘yicha 215 million 180 ming gektar yerga bug‘doy ekilgan. O‘rtacha hosildorlik gektaridan 27,06 
sentnerni, yalpi hosil esa 582 million 223 ming tonnani tashkil qilgan.

O‘zbekistonda 2016-yilda 1 million 500 ming gektar yerga bug‘doy ekilgan bo‘lib, yalpi hosili esa 7 million 
ming tonnani tashkil qilgan. Bug‘doyning kepagi, poxoli, somoni va tuponi yuqori oziqaviy qiymatga ega. Uning 
kepagi barcha qishloq xo‘jaligi hayvonlari uchun to‘yimli ozuqadir. Undagi hazm bo‘ladigan oqsil miqdori arpa 
doniga nisbatan 1,5 baravar ko‘p. Somonining 100 kilogrammida 0,5–1,0 kilogramm oqsil va 20–22 ozuqa 
birligi mavjud (2-jadval; 2-rasm).

2-jadval. Bug‘doy donining anatomik qismlari va kimyoviy tarkibi quruq modda tarkibiga nisbatan foizlarda

Don qismlari
Massasi boʼyicha 

don qismlari 
nisbati

Oqsil Kraxmal Shakar Kletchatka Pentozalar Yog‘ kul

Butun don 100,00 16,06 63,07 4,32 2,76 8,10 2,24 2,18

Yendosperm 81,60 12,91 78,82 3,54 0,15 2,72 0,68 0,45

Murtak 3,24 41,30 - 25,12 2,46 9,74 15,04 6,32

Qobiq bilan 
aleyron qatlam 15,48 28,75 - 4,18 16,20 36,65 7,78 10,51

2-rasm. Bug‘doy donining anatomik qismlari va kimyoviy tarkibi quruq modda tarkibiga nisbatan foizlarda

Jadvalga ko‘ra, murtakning unib chiqishida endospermdagi kraxmal va oqsil asosiy oziqa hisoblanadi. 
Endospermdagi kletchatka, pentozanlar va kul moddalar juda kam. Shuning uchun endospermdan olingan 
navli un inson organizmida yaxshi hazm bo‘ladi. Murtakda esa pentozanlar va kul moddalar ko‘proq bo‘lib, 
boshqa qismlarga nisbatan u vitaminlarga boy. Biroq murtak tarkibida yog‘ mavjud bo‘lgani uchun, saqlash 
jarayonida bu yog‘ unga taxirlik beradi. Shu sababli navli un ishlab chiqarishda murtak ajratib olinadi.

Don qobig‘i asosan inson organizmi hazm qila olmaydigan kletchatka va gemisellyulozadan, shuningdek, 
ko‘p miqdorda kul moddalaridan iborat. Qobiq donning murtak va endosperm qismlarini tashqi mexanik hamda 
kimyoviy ta’sirlardan himoya qiladi. Aleuron qatlami oqsil va yog‘ga boy bo‘lsa-da, qobiq to‘qimalariga zich 
joylashgani sababli, navli un olishda aleuron qatlami qobiq bilan birga kepakka ajratiladi.

O‘zbekistonning turli tumanlarida qabul qilinadigan donlarning sifat ko‘rsatkichlari o‘rtacha quyidagicha 
bo‘lishi kerak:

• namlik – 9–13%;
• iflos aralashmalar – 1,0–2,4%;
• donli aralashmalar – 3,0–5,6%;
• natura og‘irligi – 750 g/l;
• shaffoflik – 50–52%.
Bug‘doy hosildorligining iqtisodiy samaradorligini aniqlash uchun asosiy formulalar:
• Hosil (s/ga) = o‘lchov bo‘yicha to‘g‘ridan-to‘g‘ri qiymat;
• Yalpi hosil (s) = Hosil (s/ga) × Ekin maydoni (ga);
• Daromad = Yalpi hosil (s) × Narx (so‘m/s);
• Umumiy xarajat = Xarajat (so‘m/ga) × Ekin maydoni (ga);
• Foyda = Daromad − Umumiy xarajat;
• Foyda/ga = Foyda ÷ Ekin maydoni (ga);
• Bir sentnerga xarajat = Umumiy xarajat ÷ Yalpi hosil (s);

• BCR (Benefit-Cost Ratio) = Daromad ÷ Umumiy xarajat;
• Rentabellik (%) = (Foyda ÷ Umumiy xarajat) × 100%.
Misol:
• Ekin maydoni = 50 ga;
• Hosil = 35 s/ga;
• Narx = 250 000 so‘m/s;
• Xarajat = 1 500 000 so‘m/ga.
Hisoblash:
1. Yalpi hosil = 35 × 50 = 1750 s.
2. Daromad = 1750 × 250 000 = 437 500 000 so‘m.
3. Umumiy xarajat = 1 500 000 × 50 = 75 000 000 so‘m.
4. Foyda = 437 500 000 − 75 000 000 = 362 500 000 so‘m.
5. Foyda/ga = 362 500 000 ÷ 50 = 7 250 000 so‘m/ga.
6. Bir sentnerga xarajat = 75 000 000 ÷ 1750 ≈ 42 857 so‘m/s.
7. BCR = 437 500 000 ÷ 75 000 000 ≈ 5,83.
8. Rentabellik = (362 500 000 ÷ 75 000 000) × 100% ≈ 483,3%.
Har bir so‘m sarfga deyarli 5,8 so‘m daromad qaytmoqda, bu esa rentabellik darajasi juda yuqori ekanligini 

ko‘rsatadi.

X U L O S A  V A  T A K L I F L A R
Xulosa qilib aytganda, bug‘doy hosildorligi va yalpi hosilni tahlil qilish agrar iqtisodiyotning barqarorligini 

ta’minlashda muhim ahamiyat kasb etadi. O‘tkazilgan tahlillar shuni ko‘rsatadiki, hosildorlikka agrotexnik 
tadbirlarning sifatli bajarilishi, tuproq unumdorligi, iqlim sharoiti va urug‘lik materiali kabi omillar bevosita ta’sir 
ko‘rsatadi. Statistik hisob-kitoblar asosida aniqlanishicha, har gektar yer maydonidan olinadigan hosil miqdori 
o‘g‘itlash tizimining to‘g‘ri tashkil etilishi va suv ta’minotining barqarorligiga bog‘liq. Shu bilan birga, hosilning 
yalpi hajmini hisoblashda ekin maydonining to‘g‘ri aniqlanishi, hosildorlik ko‘rsatkichlarining o‘rtacha qiymati va 
hosil yig‘im-terimi davridagi yo‘qotishlar darajasi hisobga olinishi zarur.

Tahlillar natijasida aniqlanishicha, zamonaviy agrotexnologiyalarni joriy etish, yer resurslaridan samarali 
foydalanish hamda ilmiy asoslangan urug‘chilik tizimini kengaytirish bug‘doy hosildorligini sezilarli darajada 
oshiradi. Shuningdek, raqamli monitoring va modellashtirish usullaridan foydalanish hosildorlik prognozlarini 
aniqroq qilish imkonini beradi. Natijada, mamlakatning oziq-ovqat xavfsizligi mustahkamlanadi, agrar sektorning 
eksport salohiyati ortadi va ishlab chiqarish resurslarining iqtisodiy samaradorligi yuqori darajada ta’minlanadi.

